Kolosi ]
Polokafo mono wenena Kolosi
numudo minamo ya lufuwa wi

fulo gedami ka
Komu Ka

Polokafo nelau minaido ya lufuwa ama wito,
koli kikitamo wenena Kolosi numudo minamo ya
fulo gedaiye. Kolosi numuna meya ido Efesusi
numuna meya ya Esia ebau ya ne. Polo aimola
ya Kolosi numudo dumaifa, Efesusi numudo uto
Yesu kala kuwa lalo lo oloto melaido, ya mate
seni-muluni olu eleyapa witi Yesu koli kikito
umae. Koli kikitamo wenenawa yauti maleka
ya numuna meya adu nemoma, Kolosi, Laodisia,
Hiyelapolisi, yalo ya uti kawa kuwa logimato, ya
koli kikitamo wenena monolo mau wi-wi amo ya
Epafalasikafo kiyaba o gedeto, api gilibi minaiye.
(Aposolo 19:1, 8-10, Kolosi 1:6-7, 2:1)

Etito ya Polo nelau minami kamenawalo ya
wewa Epafalasi uto mono wenenawa kani kuni
ya Polo loumaiye. (Kolosi 1:8, 4:12-13) Loumaito,
ya wenenawa mono monanina yamu lalo kolaifa,
ido wenena mate mono ka ailo suki loti api
gilibamo, ya koli kikinina olu kopaitotenawae,
loto lufuwa ama wito, Tikikusite Onesimusite gi-
maito, oluti Kolosi numudo uti gimami ne. (Kolosi
4:7-9) Wewa Onesimusi kala ma ya Polokafo lu-
fuwa ma wito Filemoni fulo edami lufuwau yau
katenawamo ne.

Lo oloto melami ka

1-2 Aiyo, linate felegaga wenena Kolosi nu-
mudo minoti, Kilisto lulau mino edeti koli kik-
ito umu minamo mono wenenane-motao, namo
Polo, Kilisto Yesu aposolola, Gotikafo kala lalo
kito lonowalo ya fulo nedaito olu minomo we, ya
mono wenenate Timotite minoto, lufuwa ama ya
wi fulo gedowe. Eyalo.

Metefo Gotidokati ya nasafili mona ido you
amene mona ya linatedoka mino gedenaiye.

Polokafo wenenawa yamu kolito Goti loumu-
umu imo ka
3 Lamo kamena-kamena Wekolate Yesu Kilisto
Melafo Goti loumuto, ya linatemu kolito siyane,
lalole, loto loumu-umu o minone. 45 Linate ya
ka ona kula, kawa kuwa lalo ya komu koliti, ya
kosinau mono mona mele gedami yamu Kkoliti
kiyaba oti minanako, Kilisto Yesu koli kikito
umuti felegaga wenenala muki seti-muludi gimi
minamo yamu Kkolito ya siyane, lalole, loto loumu-
umu o minone.

6 Kawa kuwa lalo ya mikau-mikau oloto pito
upatomo uto kula limo, ya linate yaki Kkoliti,
Goti nasafilila ona kula kolife loti kolamo, ya
aya kamenaloti ya kawa kuwa linatedoka moda
ayaidana oto oloto pito dimo uto kula liye. 7Kawa
kuwa api gilibami we Epafalasi ya sete-mulude
umonimo we, lamoki lakoina mono kouba-naba
lonowa olami we, ya ade olu faka loto Kilisto
lonola olu kolami we yakafo kawa kuwa api
gilibaido ya moda kolamo ne. 8 Ido linate

oudi-luti-katigu ya Ounakafo lono olaido ya seti-
muludi gimi minamo ka, ya aya we yakafo wetata
0 lomaito kolonimo ne.

9 Etito aya ka kolonimo kamenalo, yaloti ya
lamo yaki kamena-kamena linatemu kolito Goti
loumu-umu o0 minonimo, ya Ounakafo lamena
0 gedageto ya Goti lalo eyami monala kolife-fe
lenawamo ka, moda aimola kolami ka, ka mane-
nau nemo ka ya oudi-luti-katigu mele faito gedo,
loto loumu-umu o minone. 10 Eti o gedageto, ya
linate moda Wekola monalalo meyalo meletiko
moinato, ya siya-muluna laloko kolinaiye. Etiti
ya mono lono mona-mona olunawamo ya kula
lageto, ya Gotiki koina witi monala kolife-fe lomo
uti minenawae, loto loumu-umu o minone. 11 Eti
0 minenawamo, ya aimola aumala lamena imo
yakafo olu aumafofo lo gedageto, ya neta keina
agetoma ya moda auma witi minoti, seti-muludi
leba fiyageto, luti lalo koliti, 12 ya Metefo siyane,
lalole, loti loumu-umu o minenawae, loto loumu-
umu o minone. Amo yakafo lamedo netala-
matala felegaga wenenala iya mele giminami,
ya linateki giminae, loto oudi-luti-kati olufe-fe
lo gedami ne. 13 Eti o ledami, ya sini aboga
aumalauti efili ledeto, siya-muluna umami we
Nalafo kiyaba we wekudi kilalau ya fulo ledami
ne. 14 Aya wewa yakafo meina fito efili ledeto
lifimate Kkilili o ledami ne.

Goti aumala, monala, lamenala, muki ya
Nalafodoka nemo ka

15 Nalafo ya Goti eydmonimo we lebonala imo,
ya neta-mata muki olu oloto piydmaito minami

we, amo ya kana we wenaba ne. 16 Moda ko-

lafe? Amo lulau mino edeto neta-mata muki olu
oloto pi fuli limo, ya kosinaleka, mikaleka, eyon-

imo, eydmonimo, wenenati, enisoleti, kiyabani we
wekudinife, ido wekolanife, ido wenabanife, ido
kulinigi wefe, muki ya Gotikafo olu oloto pinae,
loto kolaido, ya Nalafokafo olu oloto pito, ido
Nalafo yamu kolito olu oloto piyami ne. 17 Ido
amo ya monau akaimati minomo dito nemo we
ya neta-mata muki ya kana we wenaba ne. Ido
amo anau yako netamata muki ufe-fe lomo wimo
ne. Etito amo minamami neko, ya neta-mata muki
u kopa wagi ne.

18Ido mono wenenala mau naba ya amo ukana
ya minogeto, amo ya manede ya ne. Amo ya
aipami we, kana nalafo, ya olu komu mele edeto
folaiguti olu nedi edami, ya neta-mata muki yauti
amo ya kana we Wekola ya minenaiye, loto eti

o edami ne. 19 Moda kolafe? Gotikafo Nanimo
monane, aumane, lamenane, muki ya amo lulau

mino faito edemo unaiye, loto lalo kolito, 20ido ya
yofola wanula yakafo kuwonefo neta-mata muki-
muki, mikaleka netafe, ido kosinaleka netafe,
muki olu you lo gedeto ya kofa itibito olu namoki
kutifi gedenae, loto lalo kolaiye.

21 Ido linate yaki komu Goti wenenala
minamoti, monatina nosamami melamo yakafo
luti-katigu kuwotibo bulu ede minamoma nefa,
22 jdo oiya ama ya felegaga, mo loto, ka ma
mindmageto minenawamo wenena ya amo
onobalalo mele gedenae, loto amo mikaleka
ukana folami yakafo kofa itibito olu aimolaki
kutifi gedami ne. 23 Eti o gedenae, loto limo, ya

linate kala kuwa lalo koliti kiyabala o0 minamo
ya koli fulitdmoti, moda koli kikito umamo mona
olu lagi fi gedaido, yalo ya minomo idatoma, ya
eti limo netawa o gedenami ne. Kawa kuwa, ya
wenena muki mika negu-negu lo oloto pi gimimo
wamo ka, ya namo Polo yaki kouba-nabala
lonowa olomo we ya 0 minomo ne.

Polokafo auma wito Goti kala kuwa lo oloto
gimami ka
24 Ena namo oiya ama keina kolomo, ya moda

linatemu_kolito kawa kuwa lo oloto meleto
keinawa kolomoma nenako, yamu alikani o mi-

nowe. Kilisto mono wenenala mau naba ya
amo ukana nemo, ya aya wenenawa yamu ogofu
kolami ya oiya fuli ddainako, yamu namo yaki
linatemu kolito ukaneu ogofu kolomo, ya faitomo
dito koli minowe. 25Ido aya wenenalawa kiyaba
0 gedenanimo lonone ya olunane, loto Gotikafo
linatemu kolito lonowa nomami, ya ka welaloti
api gilibinamo lonowa olu fuli lenane, loto no-
maido, ya eti 0 minomo ne.

26 Aya ka komu falukuto nemo ya adeina
akaima wenena ufa fi melemo idado yalekati
muki ya olu faluku gedami nefa, ido oiya ama ya
aimola felegaga wenenala ya lo oloto pi gimami
ne. 27 Ailo feka wenena mikalo-mikalo minagu
yauti aimola felegaga wenenalawa ya falukami
kawa, lamenala meinala naba nemo kawa, ya
Gotikafo lo oloto pi giminae, loto kolami ne.
Aya kawa kulawa ya eti loti kolalo. Kilisto ya
lutigu mino gedamima nenako, yamu lamenala

olunune, loti koliti ya kiyabala o minae, loto lo
oloto pi gimami ne.

28 Etito ya wenena muki ya Kilisto lulau mino
edamo wenena naba, gedamo wenenala ya amo
onobalalo mele gedenune, loto wenena muki
fuka ka logimito, ka manedeu nemo ka muki api
gilibito, ya Kilisto monala lo oloto gimi minonimo
ne. 29 Ido aya yamu ya amo aumalakafo namo
luneu olu auma naba-naba wi nedami, yakafo
lonowa olomo ya aumafofo lotoko olumo idowe.

2

Kote winawamo wenena mete gimito Kilisto
monala kolife lenumo ka
1 Etito ya ka ama kolife lenawae, loto kolito ya
logiminagolowe. Kolalo. Mono wenena linate
ido Laodisia wenena ido wenena maleka yaki
omudikafo kone neyamamo wenena muki, ya
linatemu aumafofo loto kolito ya lonowa olu-olu
o minowe. 2 Eti 0 minomo, ya seti-muludi gimi-
gimi o minenawamo mona yakafo mono wene-
natinaki olu kutifi gedageto, yakafo oudiluti-kati
olu auma wi gedenaiye, loto eti o minowe. Etiti
minenawamo ya Goti falukami kala, Kilisto yamu
kolife loti kolinawamo kala muki ya moda koli
faito fulitenagilae, loto kolito ya lonowa olu-olu
o minowe. 3 Goti ka manenau nemo ka, ido kolife
lo minami ka, muki ya Kilisto lulau faitoto mino
edami yamu kolife lenune, loto ya amodokatiko
moni wilito olu oloto pinumo ne.
4 Kawa eti loto logimomo, ya wenena mate kati
fiti koti witenawae, loto ya logimowe. 5 Moda

kolafe? Ukane yakafo linateki mino gedamofa,
ido oune-lune-kane yakafo linateki mino gedeto
linatemu kolomo, ya monatina olu lawoko iti efe
loti mele minoti, auma witi Kilisto koli kikito
umamo mona yamu kolomo, ya sene-muluneu
lalo kolito minowe.

Kilisto Yesuki mino kolinune, loto amodoka
ekelenumo ka

6 Etito linate yate Kilisto Yesu ya Wekolate ne,
loti amoki koina wiyamo yamaidana oti amo

lulau mino edeti moni minalo. 7 Etiti moni
minamo, ya lagitina ya amodoka fi kiki lo ititi,

ido lufawatina ya amodoka auma wito olageto,
yaloti amo lulau mino edeti u naba uti gedomo
idalo. Etiti ya koli kikitamo kanuwa api gilibado,
ayalo ya leya wi kiki lo minalo. Eti o minoti ya
ebola seti-muludigu faitigu yauti siyane, lalole,
loti loumu-umu o minalo.

8 Eti 0 minamo ya wenena mate mikaleka ka
maninigu negu yauti ya fa ka loti, koti witi, oudi-
luti-kati nela witenawae, loti ya koti kiyaba alo.
Yaidana ka ya Kilistodokati ddoti, mikaleka ka
wenena monanidokati ya api gilibi minae.

9 Yamu kolalo. Yesu ukanau ya Goti aimola
mino faitoto neto, 10ido linate ya amo lulau mino
edamo ya moda ogofuti minae. Amo ya wenabati,
ido kulinigi weti, muki ya kiyabani we Wekola ya
minaiye.

11 Ido amo lulau mino edamo yamu ya Goti
ainala, wenena anikafo fukdmamo ainala ya
linatedoka ne. Ainalawa ya Kilistodokati nenako,
yakafo ukadi-luti-kati lila, mikaleka neta ya olu
fulo gedaito ya minae. 12 Eti enae, loto linate

mono noku wiyagu ya amodoka ekele gedeto, ya
kaleku amoki lako mele gedaiye. Eti o gedami,
ya Gotikafo folaiguti olu nedi edami we aumala
ya koli kikito umamo yamu amoki lako olu nedi
gedaiye.

13 Etito linate ya komu Goti ainala ya ukadilu-
tigu mindmaito, nosdmami monatina melagu yau
folamo wenena minafa, ido oiya amoki lakoina
olu kofawa o gedami, ya nosdmami monate muki
ya Kkilili o ledeto, 14 1o melami ka lufuwa wiyamo
ya kuwotefo lowa-fina fi lofami ka ya ya yofolo
ofoito, Kkilili o ledeto, olu fulo faiga itami ne. 15 Eti
imo yamo ya wenabati, ido kulinigi weti, muki
olu fulo gedeto, ya wenena muki omunido ya olu
afima o gedeto, u komu meleto gilimito wimo ne.

Kilistoki lakoina folonimo ka

16 Yamu linate ya weni-netati nonanoti noti
ido anoti enawamo yamu, ido foli mona-mona,
melegeloti, ikana folami kamenaloti, Sabati
foliwaloti yamu koliti ido koldmoti enawamo
monatina yamu ya wenena mate ka ma logimi-
nawamo, ya koli gimdmalo. 17 Monawa ya aiga
enami mona kamamuna yaidana nefa, ido ku-
lawa ya Kilistodoka ne.

18 Ido wenena ma yate luni-kani lila yakafo
inanimo ukani fa oluti diti, eti loti lo-lo amo,
famoidana etito-etito konimo, yamu linate ukadi
oluti lumuti, enisole koli gimiti kouba-naba o
gedalo. Eti &menawamo ya mono wenena kula
dmamo wenena minenawae, loti kati oluti logim-
inawamo ya koldmalo. 19 Kilisto ya lamo manede
nefa, ido wenenawa ya amodoka ekele guna ado

minae. Ekele guna ddo minafa, ido lalimo ukana
minonimo wenena muki ya amodokati ya olu kifi
ledami nela yakafo anakiyana, kofala-afala muki
ya olu kikilo ledeto, ekele gunado lede minainako,
ya gedenumo auma ya Gotikafo oloto pi lumu
minami yamu ya gedomo idone.

20 Ena mikaleka ka mona ya meni umuti, Kilis-
toki lakoina fulutamo wenena linate ya mikaleka
wenena mona melamo yamaidana oti lo fuko
gedamo kalo ya nediti meyalo mele minae? 21 Aya
ka, ya neta ama ya oldmalo, ido neta ama ya
no kolamalo, ido neta ama ya olu kolamalo, loti
22neta-mata yaidana-amaidana yamu etiloti lo-lo
amo netawa, ya ukade atuwa neta, u fuli lenami
netamu ya faifa lo minae. Yaidana ka ya wenena
inanimoni kani kiyadoti lo meleti api-napi gilibi
minamo ka, ya nediti koli minae? 23 Aya ka
ya koliti golodenawamo mona ya wenena mate
eyenawamo, ya inanimo luni-kani yauti mono
lono oluti, ya ukani oluti lumuti, neta-mata lalo
neta ya auma witi moi wi-wi amo mona, ya ka
maninigu nemo mona ne, loti geyenawafa, ido
yaidana mona ya kula minamaiye. F’e, yakafo
lute lila olu afima o edamenami ne.

3

Kilistoki lakoina olu nedi ledami ka )
1 Etito linate ya Kilistoki lakoina olu nedi

gedamima nenako, yamu neta-mata akaiya nemo
neta, Kilisto ya Goti ana onaleka amedoto minami
ebalo nemo neta yamu koliti minalo. 2-3 Linate
moda fulutiti, ido kofawa minamo monatina ya
Kilistoki lakoina Goti lulau mino edamo yamu

falukamima nenako, mikaleka netamatalo ya
luti-kati meldmalo. Akaiya nemo netalo ya luti-
kati meleti minalo. 4 Eti o minamo, ya kofawa
minonimo monate nemo we Kilisto oloto pinami
kamenalo, yalo ya linate amoki lakoina lame-
nalau yau oloto pinagilae.

Kilisto luteu mino ledami yamu wenena kofawa
minonimo ka
5 Etito ya mikaleka ukadi-luti-kati monatina, ya
kopa olu onamo mona, fuma wiyami mona, ukadi
yo limo mona, nosdmami mona yamu kolamo
mona, yaleka mona muki ya ofo folalo. Ido neta-
mata ma-mamu kolamo mona ya neta koli umuti
kouba-naba o edamo mona yaidana nemo yaki
ya ofo folalo. ¢ Yaleka monawa muki yamu ya
Goti siyalo melami mona ya ka koliti kolamoti
amo wenenadoka ya oloto pinagoliye. 7Ido linate
komu, aya monawa oti meleti 0-o amo monatina

melamo kamenalo, ya aya monau yau moni-moni
ama ne.

8 Eti 0-o ama nefa, oiya amaleka ya mona
maleka, setido melami mona, seti kala-kala limo
mona, wenena koli nosdmami gimamo mona,
kamani kiyamo mona, fuma wiyami ka wetiguti
lomami mona, yaleka mona muki yaki fulitalo.
91do suki ka ya wenena logimdmalo. Linate luti
lila yaki ido monala yaki ya olu fulititi, 10 luti
kofawa olu witamoma nenako, yamu mikaleka
monawa muki ya fulitalo. Aya luti kofawa ya
Goti olu oloto piyami we aimola lebonalama
nenako, yamu amo monala kolife lenawae, loto
olu kofawa-kofawa o ledetoko mino-mino iye.

11 Etito ya wenena kofawa minonimo monalo
ya wenena olu iya mele gedenumo mona ma
minamaiye. E’e, wenena ma Giliki wenenale, ido
ma Yuda wenenale, loti lamo, ido ma Goti ainala
ukanigu fukamo wele, ido ma ainalaki minamami
wele, loti lamo, ido ma numuga wele, ido ma bo-
mai megalu wele, loti lamo, ido ma nelalo kouba-
naba lono olamo wele, ido ma nelalo minamamo
wele, loti wenena olu iya mele gedamo mona,
ya lute kofawa monalau ya ma mindmaiye. FE’e,
Kilisto yako muki ogofuto luteu mino ledami ne.

Mono mona kula melenumo ka

12 Yamu ya linate Goti felegaga wenenala,
iyaina o gedami wenena, siya-muluna gimami
wenena yate monatina melenawamo, ya setim-
uludigu ya wenena milumani kolamo mona,
olu lalo o gedamo mona, linanimo ukadi oluti
iddmamo mona, you lo minamo mona, setimuludi
leba fiyami mona, yaleka mona muki ya ukanido
owo yaidana oti olu witi mele minalo. 13 Wenena
ma monanina eleka fi gimamo wenena ya itibiti
sodoti ekeleti minoti, ido mate ekefa imo mona
mele gedamo yamu seti-muludigu koli nosamami
giminawamo, ya Wekolakafo linate lifimatina
kilili o gedami yamaidana oti linate ya wenena
lifimanina kilili o gedalo. 14 Ido akaiya nemo
mona yakafo yaleka mona muki olu lawoko ito
ufe loto ogofuto nemo mona, ya seti-muludi gimi
minenawamo mona ya ne. Yamu aya mona ya
ukanido owo yaidana oti olu witi mele minalo.

15 Ido Kilisto you amene monala yamo setim-
uludigu kiyaba o gedaneyo. Aya monawalo ya

amokafo ukane olu lawoko iti minenawae, loto
iya ku gedami ne. Ido seti-muludigu ya siyane,
lalole, loti koli umalo. 16 Ido Kilisto kala ya luti-
katigu mino faito gedaneyo. Eti o minoti, ya
aya ka manidigu naba-naba nemo yauti fuka ka
loti wenenatina api gilibi minato, ido Ounakafo
mino gedageto ya mono nema lofi mele edeti, ya
Goti ka lufuwala yauti nema loti, ido linanimo
mono nemanina loti, ya Goti ebola nema loti
nasafili mona lutigu nemo yauti loumalo. 17 Etiti
ya oti meleti 0-0 enawamo monatina muki, ka
lenawamofe, ido mona melenawamofe, muki ya
Wekola Yesu kuliyalo yako oti meleti 0-o minalo.
Eti o minoti, amodokati ya Metefo Goti siyane,
lalole, loti ebola loumalo.

Wenaipa, wemomo, nomilipani kanina

18 Enalinate wenaipa, ya linanimoni wadibo ka
lenawado ya kolalo. Aya mona ya Wekola lulau
mino edeti efe limo mona melenawamo ya ne.

19 Ido linate wemomo, ya olodibo seti-muludi
gimi-gimi o minalo. Etiti ya setido mele
gimamalo.

20 Ido linate nomilipani, ya otibo-metibo ka
lenawado ayalo ya golodalo. Aya mona ya
Wekola lalo ona eyami mona ya ne.

21 Ido linate menibo, ya nomilipatina keina
kolitenawae, loti ya seni kala-kala lenami mona
nosamami mele gimamalo.

Kouba-naba wenena ido wenabanina kanina
22]do linate kouba-naba lono olamo wenena ya

mikaleka ama wenabatina ka muki lenawado ya
goloko dalo. Eti oti, ya wenena omunido ya lono

ologeto lalo leyenawae, loti amoti, luti lawoko
meleti Wekola koli umuti ya eti o minalo. 23 Etiti
ya oti meleti 0-0 enawamo monatina muki ya
wenena yamu Kkoliti melamoti, Wekola yako koli
umuti oudi-luti-katigu yauti auma witi melalo.
24 Eti oti ya Wekoladokati ya meinatina, aimola
netala iya ku gedami, ya olunagolone, loti ya

koli minae. Wekola Kilisto kouba-naba lonola
ya olamoma ne. 25 Etiti kolafa, ido mate mona

nosdmami melenawamo monalo ya lifimatina
itibiti olunagilae. Amo ya wenena iya meleto eika
wiyamami ne.

11do linate wenaba, ya kouba-naba wenenatina
ya efe loto ogofunami mona lalo yako mele
gedalo. Linate yaki ya wenabatina kosinau nemo
ya moda koli minae.

Mono wenena muki kanina _
2 Ena kamena-kamena Goti loumu-umu o mi-
nalo. Eti oti ya siyane, lalole, loti koti kiyaba

edetiko loumu minalo. 3-4 Eti loti loumunawamo,
ya lamomu yaki lakoina koliti, ya Gotikafo ka
mono kanuwa wi ledageto, ya Kilisto kala kuwa,
falukami kala lo oloto melenawae, loti lamomu
koliti loumalo. Eti loti loumunawamo, ya namo
kalo oloto melenamo, ya efe loto kokatoto lo oloto
melenaiye, loti namomu koliti loumalo. Kawa
yamu ya nela wi nedato minowe.

5 Ena mono koldmamo wenena omunido ya
monatina efe lotiko meleti, ka manidigu nemo
kanudo yaloko moni minalo. Kamenatina ya
fa fulamalo. 6 Etiti moniti ya wenena Kka itibiti

logiminawamo, ya efe lenami ka, ogofunami ka
kolife loto logiminune, loti, ya ka lenawamo ya
kuwo filato, leya imo yaidana oti nasafili ka yako
lo-lo 0 minalo.

Onowaleka ka

7 Ena sete-mulude umonimo mono kunatefo,
Wekola lulau mino edeto kouba-nabala lono
lakoina olonimo we, mono lonowa olu-olu o
minami we Tikikusi yakafo uto namo Polo kane
kune muki ya logiminagoliye. 8 Eti loto logim-
ageto, ya linate lamomu kolife lenawamo ka
yakafo seti-muludi aila wi gedenaiye, loto linate-
doka ilifi melowe. 9 Ilifi melomo, ya mono we
ma, sete-mulude umonimo we, koli kikitotoko
moinami we, linate numunidoti ami we Ones-
imusi yaki lakoina gilifi meloneto, uti amaloti
kawa muki wetata giminawaiye.

10 Ena mono we ma, lakoina nelalo minomi we
Alistakusi yakafo aiyo-koiyo ka ya fulo gede mi-
naiye. Ido Banabasi ofolafo Maki yaki ayaidana
oto fulo gede minaiye. Amo ya linatedoka age-
toma, ya olu lalo o edenawamo ka moda logimi-
tonimo ya koli minae. 11Ido mono we ma Yesu
kuliya ma Yasitusi yaki ayaidana oto aiyo-koiyo
ka ya fulo gede minaiye. Wewa yaleka we tili
(3) yako Yuda wenenau yati ade olu faka loti,
Goti kiyabate we wekudi kilalau ya wenena maki
giliminune, loti kouba-naba lonola lakoina olu
minae. Wewa yalekate senemulune olu aila wi
nedamo ne.

12 Ena linate numunidokati we, Kilisto Yesu
kouba-nabala we Epafalasi yaki aiyo-koiyo ka ya
fulo gede minaiye. Amokafo linate ya Gotikafo

lalo kolami mona ya kolife loti, auma witi melefe
lotiko minenawae, loto linatemu kolito Goti
loumu-umu o minami lono ya auma wito olaiye.
13 Wewa yakafo linateki, ido mono wenena maki
Laodisia numudo minamo, ido Hiyelapolisi nu-
mudo minamo, muki yamu kolito siya-mulunau
miluma naba-naba kolaiye, loto ya monala eye
minoto, lo oloto gimowe.

14 Ena lusa we, sete-mulude umonimo we Luka
yaki aiyo-koiyo ka ya fulo gede minaiye. Ido
Demasi yaki ayaidana oto fulo gede minaiye.

15 Ena lamo ya mono wenenate Laodisia nu-
mudo minamo ya aiyo-koiyo ka fulo gedonimo
ya linate logimalo. Ido mono wena Nimifa, ido
numunau monolo mau wi-wi amo wenena yaki
ayaidana oto aiyo-koiyo ka fulo gedonimo ya
logimalo.

16 Ena ka lufuwa ama ya linate kiliyatigu katoti,
koli fuli loti ya Laodisia numudo monolo mau wi-
wi amo wenena katenawae, loti fulo gedalo. Ido
lufuwa ma ya Laodisia wenena fulo gedomo yaki
linate ayaidana oti oluti katalo.

17 Ena Akipusi ya Wekola lulau mino edanimo
yamu mono lono komami ya kofe loto monito,
aya lonowa ya olu fuli lo, loti loumalo.

18 Namo Polokafo aiyo-koiyo ka ama ya nanimo
anekafo lufuwa wiyowe. Eyalo. Namo nelalo
minomo yamu kati meldmaneyo. Nasafili mona
ya linatedoka mino gedenaiye. Modae.

